
SUĠĠERIMENTI

Il-Kumitat għall-Iżvilupp jistieden lill-Kumitat għall-Kontroll tal-Baġit, bħala l-kumitat 
responsabbli, biex jinkorpora s-suġġerimenti li ġejjin fil-mozzjoni għal riżoluzzjoni tiegħu:

 wara li kkunsidra r-Regolament (KE) Nru 1905/2006 tal-Parlament Ewropew u tal-
Kunsill tat-18 ta' Diċembru 2006 li jistabbilixxi strument finanzjarju għall-koperazzjoni 
fl-iżvilupp (Strument għall-Koperazzjoni għall-Iżvilupp (DCI))1,

 wara li kkunsidra l-Għanijiet tal-Iżvilupp għall-Millenju tan-Nazzjonijiet Uniti (NU) u l-
objettivi stipulati fid-Dikjarazzjoni tal-Millenju ffirmata minn 189 pajjiż, f'Settembru 
2000,

A. billi, fis-sitwazzjoni attwali ta' tnaqqis ekonomiku globali, huwa partikolarment 
importanti li jkun żgurat il-kontroll effettiv tal-finanzjament tal-UE għall-koperazzjoni 
għall-iżvilupp,

B. billi l-Artikolu 25(1)(b) tad-DCI jiddetermina l-kundizzjonijiet għall-provvediment tal-
appoġġ baġitarju lill-pajjiżi msieħba,

1. Ifaħħar l-iżviluppi reċenti fil-koperazzjoni bejn in-NU, fost organizzazzjonijiet 
internazzjonali oħra, u l-istituzzjonijiet tal-Unjoni Ewropea rigward il-monitoraġġ tal-
finanzjament għall-koperazzjoni għall-iżvilupp; jitlob li l-proċess tat-titjib jissaħħaħ iktar 
fil-futur qrib;

2. Jenfasizza l-ħtieġa ta' iktar monitoraġġ tal-implimentazzjoni tal-koperazzjoni għall-
iżvilupp tal-UE;  jistieden lin-NU u organizzazzjonijiet internazzjonali oħra li 
jamministraw il-fondi tal-UE biex jikkoperaw bis-sħiħ mal-Qorti Ewropea tal-Awdituri u 
mal-Uffiċċju Ewropew ta' kontra l-Frodi (OLAF) , kif ukoll mal-Unità ta' Spezzjoni 
Konġunta tan-NU;

3. Għandu dubji dwar kemm hi prattika tajba li l-fondi jingħaddew mill-baġit ċentrali tal-
gvern ("appoġġ għall-baġit") minn fondi fiduċjarji minn bosta donaturi (MDTFs) bil-
kontributi mill-baġit tal-Komunità, meta l-Afganistan mhux meqjus li jissodisfa r-
rekwiżiti biex il-KE tipparteċipa direttament fi programm ta' appoġġ għall-baġit; iqis li 
meta rekwiżiti bħal dawn ikunu ssodisfati, l-appoġġ baġitarju għandu jingħata fuq bażi 
settorjali;

4. Jiġbed l-attenzjoni għar-rekwiżit tad-DCI li l-programmi ta' appoġġ baġitarju għandhom 
ikunu akkumpanjati minn appoġġ għall-isforzi tal-pajjiżi msieħba biex jiżviluppaw 
kontroll parlamentari u kapaċitajiet ta' verifika u jżidu t-trasparenza u l-aċċess pubbliku 
għall-informazzjoni; jirrimarka li x-xogħol f'dan il-qasam għandu jsir ukoll meta l-
"appoġġ għall-baġit" jingħata minn donaturi oħra jew mill-MDTFs;

5. Jenfasizza l-importanza li tkun evalwata l-koperazzjoni Komunitarja fl-Afganistan, kif 
mitlub mid-DCI, li l-evalwazzjonijiet jibdew minn pedamenti sodi, sabiex ikopru l-
koordinazzjoni tad-donaturi u jinkludu aspetti tal-attivitajiet realizzati u l-katina tar-
riżultati (produzzjoni, riżultati, impatt): jistieden li r-riżultati tal-evalwazzjonijiet 
jintużaw fil-formulazzjoni ta' azzjonijiet ta' koperazzjoni sussegwenti;

                                               
1 ĠU L 378., 27.12.2006, p. 41.

6. Jesprimi tħassib kbir dwar ir-riskji li għalihom huwa espost l-istaff li qed jaħdem fil-
koperazzjoni għall-iżvilupp fl-Afganistan, enfasizzati mill-mewt, f'Awwissu 2008, ta' 
erba' membri tal-istaff li kienu jagħmlu xogħol bħal dan; iqis li s-sigurtà taċ-ċivili li 
jaħdmu fil-qasam tal-għajnuna hija pperikolata mit-tnaqqis tad-distinzjoni bejn l-
operaturi militari u ċivili minħabba l-użu ta' Timijiet ta' Rikostruzzjoni Provinċjali 
militari biex iwettqu l-ħidma għall-iżvilupp fil-provinċji;

7. Jiddispjaċih li r-relazzjonijiet bejn l-atturi mhux statali (NSAs) u l-gvern tal-Afganistan 
mhux dejjem jimxu kif suppost u jitlob li jsir kull sforz għat-titjib tar-relazzjonijiet; 
jiġbed l-attenzjoni wkoll għall-ħtieġa li tkun stabbilita definizzjoni stretta ta' NSAs li 
m'għandhomx l-għan tal-profitt fil-livell nazzjonali;

8. Ifakkar fil-problemi partikulari ffaċjati min-nisa tal-Afganistan taħt ir-reġim tat-Talibani 
u sussegwentement1, u josserva li l-attitudnijiet kulturali li qabdu tul dak iż-żmien jistgħu 
jinbidlu biss b'mod gradwali; jistieden lill-Kummissjoni biex tqis il-perspettiva tas-sess 
fil-ħidma għall-iżvilupp kollha tagħha fil-pajjiż;

9. Jenfasizza l-importanza li jkunu miġġielda l-forom kollha ta' xogħol mit-tfal, tat-traffikar 
ta' u vjolenza kontra t-tfal u tat-titjib tal-ħarsien soċjali għall-minuri fl-Afganistan; jitlob 
programmi biex jinkoraġġixxu lit-tfal biex jattendu l-iskola, inkluż il-provvediment tal-
ħlas tal-miżati tal-iskejjel u ta' programmi alimentari fl-iskejjel;

10. Jenfasizza l-importanza kbira tal-koordinazzjoni tad-donaturi fl-Afganistan u b'mod 
partikulari l-armonizzazzjoni tal-proċeduri fuq il-bażi tas-sistemi nazzjonali; jinsisti li 
dawn il-miżuri u miżuri oħra bl-għan li jtejbu l-effettività tal-għajnuna stipulati fid-
Dikjarazzjoni ta' Pariġi dwar l-Effettività tal-Għajnuna għandhom ikunu implimentati bis-
sħiħ fl-Afganistan.

                                               
1 Deskritti fil-Paragrafu 33 tar-riżoluzzjoni tal-Parlament Ewropew tat-8 ta' Lulju 2008 dwar l-istabilizzar tal-
Afganistan: sfidi għall-UE u l-komunità internazzjonali.

